
Para pembaca budiman	

Encik Sarkasi Said atau lebih akrab dengan panggilan Pak Sarkasi merupakan 
tokoh seni batik yang tersohor di Singapura. Keunggulan daya cipta dan kehalusan 
rasa seni beliau amat mengkagumkan. Jasa dan sumbangan beliau dalam bidang 
seni halus dan kebudayaan serta kemasyarakatan tidak ternilai. Kesan dan manfaat 
sumbangan beliau dalam bidang seni batik khususnya, bukan sahaja diraih oleh 
masyarakat Singapura, malah di Nusantara dan dunia jagat.

Pak Sarkasi seorang seniman budiman yang mendahului zamannya. Beliau 
antara insan yang berjaya memupuk minat dan mendidik diri secara kendiri. Alam 
dan pengalaman kehidupan ialah universiti bagi diri beliau.  Sepanjang perjuangan 
dan pelibatan beliau dalam bidang seni, beliau telah menjalankan pelbagai pameran 
secara solo dan berkumpulan di serata dunia termasuklah Amerika Syarikat, Belanda, 
Brunei, China, Filipina, Hongkong, Indonesia, Jerman, Korea, Malaysia, Malta, New 
Zealand dan Thailand. 

Bicara Budiman Sarkasi Said ini merupakan usaha Pusat Bahasa Melayu 
Singapura (MLCS), Kementerian Pendidikan untuk merakam dam mendokumentasi 
perjuangan dan pengalaman Pak Sarkasi dalam membina dan memperkaya diri 
dalam seni batik. Buku ini mengandungi transkrip rakaman wawancara video 
beliau mengenai latar belakang kehidupan, pendidikan, perjuangan, buah fikiran, 
pandangan, falsafah dan harapan beliau sebagai anak seni dan seniman agung batik. 
Pengalaman dan rasa rendah hati beliau amat terserlah walaupun beliau sudah pun 
mengecap pelbagai kejayaan dan anugerah sepanjang pelibatan beliau dalam seni.

Semoga penerbitan yang dihasilkan ini dapat dijadikan sumber rujukan demi 
merangsang para guru, penggiat seni dan para pelajar untuk menjalankan kajian 
mengenai perjuangan Pak Sarkasi. Selamat membaca.


